
 әлемдік экономика кафедрасының доценті 
КХДР ядролық құрылымды сынау (2006) және Иранның ядролық бағдарламасы төңірегіндегі өршіп келе жатқан қарама-қайшылық (2008), 1960- жылдары қалыптасқан ядролық қаруды таратпау жүйесінің өткір дағдарыста екенін көрсетуде. «Қырғи-қабақ соғыстың» аяқталуы, биополярлық теке-тірестіктің қорытындылануымен  ядролық қаруды таратпаудың жаһандық жүйесінің нығаю мүмкіндігінде нығайтады деген сенім әкелген болатын. Қазіргі әлемдік қауіпсіздікке ядролық қауіп-қатерлердің мәселелік ауқымдары:

· Ядролық мемлекеттердің ұстану саясатының жүргізуімен;

· ядролық қаруды таратпау жөніндегі келісімнің (ДНЯО) VI-бабынан туындайтын ядролық державалардың қабылдаған міндеттерін орындамай отыруынан; 

· қондырғыларды жеткізушілердің ядролық технологияларды таратуы және осы нарықта бәселестік тудыруымен;    

· бөлшектенген материалдар мен технологиялардың «қара нарығының» өмір сүруімен; 

· Ядролық қару мен оның бөлшектік материалдарына қол жеткізу мақсатында лаңкестік желістер мен экстермистік топтардың халықаралық белсенділігінің артуымен; 

· Жекелей елдердің көшбасшыларын ядролық қару жасауға талпындыратын бірқатар елдердің саяси жағдайының шиеленісті болуымен сипатталуда [3].

Міне, осындай ядролық қауіп-қатерлер ақуалы жағдайында әлемдік саясат ұстанымдарына үн қатуы БҰҰ аясындағы Қазақстан ұсынған халықаралық бастамалармен саралануда деуге болады. 

Қазақ елі өткен онжылдықтарда жаһандық деңгейде бастамалар көтерді. Соңғы бірер жылда Азия Кеңесі ретінде таныла бастаған Азиядағы Өзара ықпалдастық және сенім шаралары жөніндегі кеңес бұл күнде 24 мүше мен 8 -бақылау мемлекеттің және 3 елдегі халықаралық ұйымдарының басын қосқан іргелі халықаралық ұйымға айналды. Қазақстанның БҰҰ-дағы Тұрақты өкілдігі өз жұмысында әлемдік қоғамдастықтың назарын Семей ядролық полигонының зардаптарын жоюға аударып, 1997 жылдан бері Ұйымның осы мәселе бойынша 6 қарардың қабылдануына ұйтқы болды. Оның соңғысы Бас ассамблеяның 66-сессиясында қабылданды. Ал 2009 жылы Семей қаласында Орталық Азияның бес мемлекет басшыларының мәмілеге келіп, Орталық Азияда ядролық қарусыз аймақ құру жөніндегі шешімге қол қоюы халықаралық және өңірлік қауіпсіздікті қамтамасыз етуде маңызды қадам болды. Президент Нұрсұлтан Назарбаевтың және елдің жаһандық ядролық қарусыздануға қосқан үлесі аса ауқымды.
Қазақстан ядролық қауіпсіздік бойынша және ядролық материалдардың таралуы мен ядролық лаңкестікке қарсы өңірлік іс-жоспардың жасалуына бастамашылық етті. Вашингтонда 2010 жылдың сәуіріндегі жаһандық саммитте Президент Нұрсұлтан Назарбаев жаңа ядролық қарусыз аймақтар құру жөніндегі бастамамен шығып, оның Таяу Шығыста да қажеттілігін мәселе етіп көтерді. Біріккен Ұлттар Ұйымы аясында Қазақстан ұсынған халықаралық бастамалардың арасынан мен Азиядағы өзара іс-қимыл және сенім шаралары жөніндегі кеңес өткізу, Орталық Азия бітімгершілік батальонын (Центразбат) құру, БҰҰ-ның Орталық Азия елдерінің экономикасы үшін Арнаулы бағдарламасын (СПЕКА) белгілеу, Арал мен Семей полигонының экологиялық апат аймағын сауықтыру жөніндегі халықаралық бағдарламаға қозғау салу, 29 тамызды - Президент Нұрсұлтан Назарбаевтың Жарлығымен Семей полигоны жабылған күнді - Ядролық сынақтарға қарсы іс-әрекеттің халықаралық күні деп жариялау сияқты шараларды бөле атауға болады.
1991 жылдың тамызы дәуірлік мәнге ие болған оқиғаларға толы еді. Дүниежүзінің көз алдында Совет Одағы күйреп бара жатты. Шын мәнінде күллі адамзат тағдырына әсер еткен сонау оқиғалардың қатарында Қазақстанның Семей ядролық сынақ алаңын мәңгіліккке жабу туралы шешімін атауға әбден болады. Бұл шешім – дүниежүзілік қауіпсіздікті қамтамасыз ету жолындағы жарқын үлгіге айналуымен қатар, елдің болашақ даму бағытын анықтаудағы табанды әрекет болғанын тарихтың өзі таразылап берді. Арада өткен аз мерзімді саралай отырып, кеңестік тоталитарлық жүйенің де іргесін шайқалтуға Қазақстан халқының табанды әрекеті себепкер болғанын аңғару қиынға соқпайды. 

Ел аумағында 1991 жылы жаппай қырып-жоятын қарудың айтарлықтай үлкен қоры болды. Мәселен, уранның қоры жағынан Қазақстан әлемдегі алдыңғы орындардың бірін иеленеді. Ол кезде аумағында қуатты ядролық қару орналасқан, әрі атом өнеркәсібінің жұмыс істеп кетуі үшін ресурстық база болатындай жағдайы Қазақстанға алдыңғы қатарлы ядролық держава сипатын бере алатын. Сондықтан да болар, ядролық қарудан бас тартуға байланысты пікірталас барынша қызу жүрген. Ядролық қаруды сақтап қалуды жақтаушылардың дәлелдері осал емес-тұғын. Бұл ұстанымды қолдаушылардың негізгі ойы мынаған сайды: «ядролық арсенал ғана тежеуші құралдың міндетін атқара алады, яғни қандай да бір сыртқы жаулардың ниетін жоққа шығара алатын салмақты аргумент ядролық қару ғана болмақ; елімізде жай қарудың қоры аз болғандықтан, ядролық қару оның орнын толтыра алады; ядролық қарудың болуы Қазақстанды еш қиналмай-ақ аймақтағы өктем державаға айналдырмақ; халықаралық қоғамдастық белгілі бір мерзімде саяси қысым жасағанымен уақыт өте келе, республиканың ядролық мәртебесін мойындайды да біздің өңірдегі салмағымыз арта түседі; ядролық кешеннің сақталуы ғылыми-техникалық әлеуеттің дамуына септігін тигізер еді; Қазақстанның экономикасы барлық болмаса да қысқартылған ядролық арсеналды кем дегенде 20-30 жылға дейін ұстап тұруға шамасы жетеді. Бұл кезеңде әлем өзі де ядролық қарудың мәселесін бір жақты шешетін болады». 
Міне, осылайша қызу талқыға түскен талайлы тақырыптың салмағы қаншалықты зілді болғанымен, Қазақстан өз еркімен ядролық қарудан бас тарту жөнінде шешім қабылдады. Ажал мен азап себетін тажал қарудың барша сұмдығын басынан өткерген Қазақстан халқы алмағайып шақта дұрыс шешім қабылдай білуімен әлем жұртшылығына өз даналығын паш етті. Бір жарым миллионға жуық адамы ядролық жарылыстардан тікелей немесе жанама зардап шеккен халық тарихи миссиясын абыроймен орындады. 
Бүгінде ядролық қаруды таратпау мәселелері біздің еліміздің халықаралық сахнадағы басты басымдықтарына жатады. Қазіргі жаһандық қауіпсіздік жүйесінің құқықтық негізін құрайтын маңызды құжаттардың бірі - Ядролық қаруды таратпау шартына 1993 жылы қол қоюы және БҰҰ Бас Ассамблеясының 51-сессиясында 1996 жылғы 24 қыркүйекте қол қоюға ашық деп жарияланған Ядролық қаруды сынауға жаппай тыйым салу шартына қосылуы - Қазақстан халқы таңдауының табиғи жалғасы ретінде қабылданды. Қарусыздану жөніндегі конференцияға толыққанды мүше болып кіру біздің ниетіміздің дүниежүзілік қоғамдастық тарапынан лайықты бағалануын тағы бір дәлелдейді. Қазіргі күні Қазақстан жаппай қырып-жоятын қаруды пайдалану, өндіру, тарату, сақтау, беру, сондай-ақ даярлауға тыйым салатын немесе шектейтін халықаралық шарттар мен конвенциялардың барлығына дерлік қатысушы ел болып отыр. Сонымен бірге, біз Химиялық қаруға тыйым салу ұйымының мүшесіміз. Таяу уақытта Қазақстан бактериологиялық және уландырғыш қаруды жасап-даярлау, өндіру және жинақтауға тыйым салу және оны жою туралы Конвенцияның мүшелігіне өтпек. Таратпау жүйелеріне келсе, Қазақстан Республикасы - Ядролық жеткізушілердің Элитарлы тобының мүшесі. Бұл жүйе ядролық материалдар мен технология және қосарлы түрде пайдаланылатын материалдардың экспортын реттейді. Келешекте Ракеталық технологияны бақылау және МАГАТЭ-нің Қауіпсіздік кепілдері туралы келісіміне Қосымша Хаттаманы бекіту жоспары бар. Жаппай қырып-жоятын қаруға байланысты бәсеңдемей отырған қатерлер жер жүзінде жаңа бастамалардың дүниеге келуіне түрткі болуда. Қазақстан 2005 жылы Баллистикалық ракеталардың таралуына қарсы күрес бойынша Халықаралық тәртіп кодексіне қосылды. Бұл Кодексте баллистикалық ракеталар жүйесінің таралуын болдырмау және құрықтау қажеттігі айтылған. Өкінішке қарай қазіргі уақытта ракета саласында әмбебап шарт жоқ, сондай-ақ ракеталы қаруды жасау мен өндіруге тыйым салатын бірегей құжат та қабылданбаған. Сондықтан, аталған Кодекстің міндеті мен мақсаты - барлық елдер қабылдай аларлықтай жалпы механизмді жасау [2].
Қазақстанның таратпау және қарусыздану саласындағы көшбасшылығы баршаға белгілі. Елбасының тәуелсіздіктің алғашқы күндерінен-ақ бейбітсүйгіш саясатты көрегендікпен ұстануы бізді осындайлық абыройға бөлеп отыр. 1992 жылы ерікті түрде ядролық қарудан бас тартып және жаһандық қауіпсіздікті қамтамасыз ету саласындағы Елбасының халықаралық бастамаларының арқасында қарусыздану үдерісінің және жаппай қырып-жою қаруын таратпаудың белсенді жақтаушысы бола отырып, Қазақстан әлемнің жетекші ядролық державаларынан халықаралық қауіпсіздік кепілдіктерін алды. Өз кезегінде, жағымды сыртқы жағдайлардың құрылуы шетел инвестицияларының кең тартылуына, Қазақстан халқы әл-ауқатының жоғарылауына мүмкіндік жасады. 2010 жылғы сәуірде Вашингтонда өткен Ядролық қауіпсіздік жөніндегі жаһандық саммит барысында АҚШ Президенті Б.Обама Елбасының «халықаралық таратпау үдерісінің көшбасшысы» деп атады. 
2012 жылы қыркүйекте Нью-Йоркте өткен БҰҰ БА 66-сессиясындағы сөзінде Қазақстан Президенті таратпау және ядролық қызметті бақылауды қамтамасыз ету саласындағы маңызды бастамалардың жаңа жинағын ұсынды. Елбасы ядросыз әлем стратегиясының баламасыздығы жөнінде мәлімдеді, ядролық державалардың ядролық қаруды қолданудан және қолдану қаупінен бас тартуы туралы конвенцияны қабылдау оның маңызды кезеңі болуы тиіс екенін атап көрсетті. Жапониядағы АЭС апаты тұрғысынан Президент Н.Назарбаев атом энергетикасын қауіпсіз пайдаланудың әмбебап және міндетті қағидаларын дайындау туралы ұсыныс жасады.
Ішкі және сыртқы саясатын салиқалы жүргізудің арқасында Қазақстан өз дамуында қомақты табыстарға қол жеткізді. Біздің еліміз транзиттік мемлекеттер арасындағы дамудың табысты моделі деп танылды. Экономикадағы жарқын жетістіктеріміз саяси әлеуетімізді нығайтып, өзіміздің өңірде ғана емес, халықаралық сахнада да барған сайын белсенді, дербес рөл атқаруға алып келіп отыр. Қазақстанның ЕҚЫҰ-ға табысты төрағалық етуі, талайдан шақырылмаған саммитті өткізуге, онда тарихи Астана декларациясын қабылдауға қол жеткізуі осының жарқын айғағы. 
 Осыдан 12 жыл бұрын Елбасы Нұрсұлтан Назарбаев БҰҰ мыңжылдық саммитіне қатысты. «Мыңжылдық және мақсаттарға жетудегі дамуды, жеделдетудің келісім шаралары» декларациясына (оны «Мыңжылдықтың даму мақсаттары» деп атайды) қол қойылған болатын.
Сонымен қатар декларацияда 2015 жылға дейін Мыңжылдықтың даму мақсаттарын жүзеге асыру бойынша міндеттемелер көрсетілген. 
 Қазақстан - БҰҰ-ның мүшесі. Сондықтан да бұл міндеттемелерді орындау Қазақстанға да қатысты. Ал ұйымның осы сессиясында Мыңжылдықтың даму мақсаттары құжатын жүзеге асыру барысында 10 жыл ішінде атқарылған жұмыстарға қорытынды жасалады. Қазақстан Мыңжылдықтың даму мақсаттарын жүзеге асыруды бастапқы кезде-ақ қолға алды. Мысалы, еліміздің Үкіметі 2000 жылдан бастап БҰҰ-ның Елдер командасымен өзара әріптестік жағдайда үш есебін дайындады. 
Сонымен қатар кедейшілікті қысқартып, азаматтардың жалпы білім алуларына қолжетімділік жағдайлар жасады. Бұлардан бөлек Қазақстан Үкіметі 2007 жылы Мыңжылдықтың даму мақсаттарының күн тәртібі бойынша мемлекеттік бағдарламаларға негізделген ұлттық басымдықтарды талдауға, ұлттық статистикаға, тағы басқа да мәселелерге қатысты құжаттар қабылдады. Ал 2010 жылы Үкімет өңірлік бағдарламаларды дамытудың индикаторларын енгізу жұмыстарын қолға алды. 2010-2014 жылдарға арналған үдемелі индустриялық-инновациялық даму бағдарламасы Қазақ елін әрі қарай дамытудың экономикалық стратегиясы болғандықтан, осы жылдың маусым айында өтетін БҰҰ тарихындағы айтулы шара - тұрақты дамуға арналған «Рио+20» конференциясына қатысуы маңызды. Ол - 1992 жылы Рио-де-Жанейрода өткен «Жер - Планета» тарихи саммитінің 20 жылдығына орайластырылды [1]. Президент Нұрсұлтан Назарбаев «Рио+20»-ның назарына XXI ғасырда тұрақты дамудың Жаһандық энерго-экологиялық стратегиясын және «Жасыл көпір» бастамасын ұсынып отыр. Жаһандық энерго-экологиялық стратегия әлемдегі барлық елдердің энергетикалық және басқа да табиғи ресурстарға қажеттілігін экологияға зиянын тигізбейтіндей етіп пайдалануға саяды. «Жасыл көпір» бағдарламасы Еуропа, Азия және Тынық мұхиты елдерінің дәстүрлі даму моделінен «жасыл» дамуға ауысу кезеңіндегі әріптестіктерін күшейтуге арналған. 2012 жылдың 20-22 маусымында Рио-де-Жанейро қаласында Қазақстан Республикасының қоршаған ортаны қорғау министрі Н.Қаппаров бастаған ресми делегациясы «Рио+20» халықаралық саммитке қатысты. Саммит аясында Қазақстанның аталмыш бастамалары халықаралық қауымдастыққа ұсынып, энерго-экологиялық салада жаңа ғаламдық парадигаларды әзірлеу арқылы үдемелі дағдарыс құбылыстарын жеңудің әдістерін іздестіру бойынша пікір алмасты. 
 Конфессияаралық диалог Қазақстанның ішкі саясатындағы басым бағыттардың бірі. Оның дәлелі - мамыр айының соңы мен маусым айының бас кезінде өткен төртінші діндер съезі. Ал БҰҰ мен арадағы үйлесімділік туралы кеңірек айтуға болады. 2005 жылы сол кезеңдегі БҰҰ Бас хатшысы Кофи Аннанның бастамасымен Өркениеттер альянсы өтті. Қазақстанның БҰҰ-дағы ендігі бір басымдық беретін бағыты - этносаралық және дінаралық толеранттық мәселелері. Қазақстан БҰҰ аясында 80 мемлекетті құрамына біріктірген Өркениеттер альянсы достарының қатарында. 

Сондай-ақ 2010 жылды Мәдениеттердің халықаралық жақындасу жылы деп жариялау бастамашыларының бірі болды. Жақын арада Ұйым мәдениеттердің халықаралық жақындасуының онжылдығына дайындығын бастайды. Ол жайындағы ұсыным 2011 жылдың жазында ЮНЕСКО-ның Тұрақты кеңесінің отырысында қабылданған еді.Осы мақсатпен Қазақстанның бастамасымен өткізіліп жүрген, қазіргі күні әлем мойындап отырған Әлемдік және дәстүрлі діндер көшбасшыларының съезі үндесе түседі. Қазақстан бастамасы қауіпсіздік пен бейбітшілікті сақтауда жергілікті, ұлттық, өңірлік және халықаралық деңгейде үнқатысуларды қолдау қажеттігінің тамаша үлгісі болып отыр.
Тәуелсіздік жылдары ішінде Қазақстан экономикасына 160 миллиардтан астам доллар тартылды, жан басына шаққандағы табыс 11,5 мың доллардан асты. Қазақстан - Орталық Азияға келген барлық сыртқы инвестициялардың 80%-дан астамын тартты. Әрбір іске асырылған инвестициялық жоба - ұлттың және Қазақстанның әрбір жеке азаматының әл-ауқатының кепілі. Халқы әл-ауқатының өсімі үшін СІМ Қазақстан экономикасына инвестицияларды, инновацияларды және жаңа технологияларды тарту ісі бойынша көп еңбекті қажет ететін жұмысты жалғастыруда.
Тәуелсіздік жылдары ішінде Қазақстан Орталық Азиядағы өз ұстанымдарын нығайтты. Қазақстан өңірлік экономиканы белсенді инвестициялау мен қазіргі кездегі сынақтар мен қатерлерге бірге қарсы тұруда Орталық Азия елдерінің күш-жігерін біріктіру бойынша саясат жүргізуде. Қауіпсіздік, су-энергетикалық ресурстарды тиімді пайдалану, еңбек миграциясы проблемалары мен өңір өмірінің басқа да өзекті мәселелері назарымыздан тыс қалмақ емес.Сыртқы саясат және дипломатия әрқашанда елдің әлеуеті мен қуатының көрсеткіші ретінде қала береді. Бірден-ақ мына жайдың басын ашып айтайын: Қазақстан алдағы кезде де өзінің сыртқы саяси бағытын көпвекторлы етіп жүргізуді жалғастыратын болады.  Қазақстанның БҰҰ-ның тұрақты емес мүшесі ретінде қабылдау туралы мәселе көптен айтылып жүр. Өткен жылдар ішінде Қазақстан осы беделді көпжақты ұйымда көрнекті орынға ие бола алды. Қазақстандық бастамалардың бірқатарын әлемдік қоғамдастық қолдады, бұл жағымды халықаралық беделдің қалыптасуына жәрдемдесті [2]. 
Қазақстан, сондай-ақ Үлкен сегіздік елдерінің «Қарудың және жаппай қырып-жоятын материалдардың таралуына қарсы жаһандық әріптестік» бастамасына қосылу бойынша жұмыстарды жалғастыруда. Бұл орайда БҰҰ Қауіпсіздік Кеңесі 2004 жылдың сәуірінде қабылдаған 1540 резолюцияға тоқтала кетудің жөні бар. Халықаралық өмірдің елеулі оқиғасы дерлік осы құжатта барлық мүше мемлекеттер жаппай қырып-жоятын қарудың таралуына қарсы бағытталған шаралар туралы тиянақты баяндама ұсынуға міндетті. Соның арқасында БҰҰ Хатшылығы әлемнің қандай да бір аймағында болсын ЖҚҚ таралу қаупінің ықтимал қатерін аңғарып отыру мүмкіндігіне ие болады. 
Сонау тоқсаныншы жылдардың басында-ақ Қазақстан ядролық қарудан өз еркімен бас тартуы, ең алдымен, Азия құрылығындағы қауіпсіздік жүйесінің нығаюына тікелей әсер еткені даусыз. Тарихи, саяси себептерге байланысты қазіргі кезеңде тап осы Азия құрлығында жанжал ошақтарының сөнбей тұрғаны баршаға аян. Жер беті халқының басым бөлігі тұратын құрлықта қауіпсіздік жүйесін қамтамасыз етуден асқан келелі міндет жоқ. Бұдан 20-30 жыл бұрынғымен салыстырғанда, қазіргі кезде ядролық қаруға ие болудың техникалық мүмкіндігі барынша жеңілдеді. Оны жасауға қажетті компоненттерге қол жеткізудің де заңсыз амалдары көбейе түсті. Мұның өзі ядролық ірі державалардың өзара текетіресіне бейімделген ғаламдық қауіпсіздік жүйесінің тоқырауға ұшырағанын білдіреді. Ендігі кезекте ірі ядролық державалар мен ядролық табалдырықта тұрған мемлекеттер арасындағы түсінбеушілік белең алуда. Басқаша айтқанда, аймақтық тұрақсыздық белгілері бар қауіп-қатерімен төбе көрсетуде. Ең қатерлісі халықаралық лаңкестік ұйымдардың жетекшілері ядролық қаруға ие болудан дәмесін ашық айта бастады.
Қазіргі кезеңде ядролық күштерге сүйене отырып, стратегиялық тежеу принципі халықаралық қауіпсіздіктің кепілі болудан қалып бара жатыр деген пікір де қалыптасты. Өйткені, көптеген елдердің бұл қаруға ие болуы немесе оған барынша жақын келуі жаппай қырып жою қарулары тежеуші құрал емес, керісінше, жанжалдардың қауіптілігін арттыра түскен қатерлі факторға айналып отырғанын дәлелдейді. Демек мұндай жағдайда халықаралық қауіпсіздікті қамтамасыз етудің ең тиімді жолы мемлекеттер арасындағы сенімді нығайту қағидасына сүйенуге мұқтаж. 
БҰҰ бұрынғы Бас Хатшысы Кофи Аннан Семей ядролық сынақ алаңы жабылуының 15-жылдығына орай Президент Н.Назарбаевтың атына құттықтау хат жолдаған болатын. Әлемдік ұйым басшысы өз хатында былай дейді: «Осынау маңызды күнді атап өтерде біз әрқилы көңіл күйді бастан кешеміз. Бұл күн әлемге ядролық қару мен оны сынаудан туындайтын үрей мен қауіпті ескертеді. Полигонды жабу туралы шешім ядролық қатерді келмеске кетірудің жарқын үлгісі және халықтың бейбітшілік пен қарусыздануға ұмтылысын паш етеді. Ядролық қаруға ие болудан 1991 жылы өз еркімен бас тарту және сынақ полигонын жабу, БҰҰ-ның осыдан алты он жылдық уақыт бұрын өзі құрылған сәтінен бастап қол жеткізуге ұмтылып отырған мақсаты - ядролық қарусыздану мен таратпаудың жаһандық күш-жігеріне өлшеусіз үлес қосты. Семей сынақ полигоны жабылған 15 жылдан кейін, ядролық жарылыстардың салдарына ұшыраған тұрғындардың денсаулығын сауықтыру және аймақтың экологиялық жүйесін қалпына келтіру әлі де болса айрықша назар аударуды қажет етіп отырғаны маған мәлім. БҰҰ тұрғындарды сауықтыруға, Семей аймағының экологиясы мен экономикалық дамуына бағытталған мүмкіндіктерді кеңейтуді көздейтін Сіздің еліңіздің күш-жігерін қолдай беретін болады...». Ядролық сынақтардан зардап шекке аймақ тұрғындары сауықтыру, экологиялық ахуалды қалпына келтірудің күрделі жұмысы – қазіргі күннің аса маңызды міндеттеріне жатады. Осы мақсатта ұдай жүргізілген сыртқы саясаттағы ауқымды шаралардың арқасында бұл мәселеге халықаралық қоғамдастықтың назарын аударуға қол жеткізілгені мәлім. БҰҰ Бас Ассамблеясының 52-ші, 53-ші сессияларында Семей полигонына қатысты арнайы қарарлар қабылданған болатын. Дей тұрғанмен, Қазақстан радиоактивті ластанудың салдарын жоюды, ең алдымен, өз күшімен шешіп келеді. Өткен жылдың қазан айында Президент Н.Назарбаев аймақтың барлық тұрғындарына өтемақы төлеуді тапсырды. Басқа да кезек күттірмейтін мәселелердің шешімін табу жолдары тұрақты қарастырылуда. 
Тұжырымдай келгенде, Қазақстан басшылығы халықтың қалауы мен тілегіне сүйене отырып, Семей ядролық сынақ алаңының үнін өшіруі, ядролық қарудан өз еркімен бас тартуы дүниежүзілік қоғамдастықтықтың оң көзқарасын қалыптастыруға бірден-бір себеп болған маңызды саяси шешім еді. Әлемдегі ірі ядролық державалар АҚШ, Ресей, Ұлыбритания, Франция және Қытай Қазақстанға қауіпсіздік кепілін берді, әрі экономикалық ілгерілеудің игі ықпал еткен фактор ретінде шетелдік инвестициялардың келуіне жол ашылды. 

